
Pinkster 2021 | God se Gees gee ons energie om te bou aan ’n beter wêreld

  




Ons het grootgeword met sekere idees oor hoe ouerskap werk… “Kinders 
moet gesien word, nie gehoor word nie”, “doen wat ek sê, moenie doen 
wat ek doen nie”, “ek moet my kinders rég groot maak”, en iemand wat 

droogmaak in hulle lewe “het nie genoeg pakslae gekry as ’n kind nie”.  En al 
daardie idees, hierdie raamwerk, val natuurlik inmekaar as jy een van jou eie het 
— ’n klein unieke mensie met hulle eie gedagtes, mood swings, maniërismes… 

Wat kan die Bybel ons leer oor dissipline en oor hoe om te bou aan jou familie? 

Pak slae 
Gou kom mens agter dat ouerskap ’n wipplank is tussen vreugde en energie wat 
net heeltyd opraak.  Daar is so baie druk in die wêreld… en dan hierdie 
spesifieke druk om altyd in alle omstandighede ’n goeie ma of pa te wees, wat 
nooit moeg word nie, wat nooit hulle humeur verloor nie, wat altyd antwoorde 
het, en wat jou kind rég groot maak.  As gelowige ouers wil ons draai na die 
Bybel en ons weet ons eie ouers het maklik al die ‘pak slae verse’ daarin 
aangehaal. 

”’n Pak slae laat 'n mens ophou kwaaddoen; dit laat jou selfs ophou dink aan 
kwaad.  — Spreuke 20:13 

 

                                                                                                                                       

hoe om jou kinders te dissiplineer 

Bou aan jou familie 

Moeggepraat

”Gee leiding aan 'n jongmens oor hoe hy moet leef, en hy sal ook as hy al oud is 
nie daarvan afwyk nie.  — Spreuke 22:6 

”’n Pak slae en 'n teregwysing bring wysheid; 'n kind wat sonder dissipline 
grootword, steek sy moeder in die skande.  — Spreuke 29:15 

”Gee jou seun 'n goeie opvoeding en jy sal gerus wees oor hom; hy sal jou baie 
vreugde verskaf.  — Spreuke 29:17 

Kan dit so maklik wees — ’n goeie pakslae so nou en dan is die antwoord op al 
ons probleme?  Eerste dinge eerste.  Spreuke is ’n wysheidsboek, brokkies 
wysheid wat deur God se mense deur die eeue versamel is, van een generasie 
na die volgende oorgedra is.  Dit is nie wette of God se direkte opdragte nie.  
Die woord wat ons dan kan help om hierdie verse se wysheid te verstaan, is nie 
‘pak slae’ nie, maar ‘dissipline’. 

Dissipline & dissipelskap 
Die woord ‘dissipline’ kom van die stamwoord wat beteken ‘om te leer’, 
‘dissipline’ beteken dan ‘instruksie’ en ‘opleiding/opvoeding’.  Van hier wat ons 
ook die woord ‘dissipel’ kry.  Om ’n dissipel te wees beteken letterlik om 
gedissiplineerd te wees — om met dissipline te lewe… dis bietjie anders as 
pakslae kry.  Dis ’n manier van lewe. 

Nou, dissipels leer deur alles te doen en na te boots wat hulle leermeester in sy 
of haar lewe doen, nie net deur te luister na wat die leermeester sê en dit te 
probeer onthou nie.  So dit begin by jóú.   

Die grootste geskenk wat jy vir jou kind(ers) kan gee, is dat jy self heel is.  As jy 
vir hulle wys hoe jy daaraan werk om gesond te lewe, hoe jy aan jou 
verhoudings werk, hoe jy deur jou woede en spanning en frustrasies werk, leer 
jy hulle, dissiplineer jy hulle.  Jong dissiples leer deur óns fyn dop te hou.  So, 
dalk is dit tyd om vir jóúself ‘n paar moeilike vrae te vra: 

Wat is jou prioriteite? 

Het jy iewers langs die pad sinies geword? 

Glo jy dat jou beste dae agter jou lê? 

Is daar iets wat jy nog altyd wou probeer het, maar jy het dit nooit gedoen 
nie? Hoekom nie?  

Kyk jy na jouself? 

Eet jy goeie kos, slaap jy genoeg, oefen jy? 

Gebruik jy al jou verlofdae?  Sê jy nee vir ekstra werk? 

Werk jy deur jou pyn en twyfel? 

Die grootste les wat jy jou kinders kan leer, is om hulle te wys hoe jy die goeie 
lewe lewe… hoe jy die beste moontlike weergawe van jouself word. Dis die 
lewenstorie wat jy vir jou kind wil gee. 

Ouers, wat is julle storie? 
Mense is storie-fabrieke.  Ons leef deur die stories wat ons vertel.  Ons maak 
sin van die lewe deur die stories wat ons vertel. 

Wat is die storie wat jy aan jou kinders vertel?   

In Genesis 33 lees ons van Esau en Jakob wat mekaar weer sien nadat hulle 
jare vervreemd was. Dan vra Esau as hy die vrouens en kinders sien:   

”Wie is al hierdie mense by jou?  — Genesis 33:5 

Jakob antwoord:  

”Dit is die kinders wat God in sy liefde aan my gegee het.  — Genesis 33:5 

Dit is die belangrikste element van die storie wat ouers (en grootouers, 
onderwysers, ooms en tannies) aan kinders moet vertel: hulle is geskenke van 
God wat God ‘in sy liefde’ aan ons gegee het.  

Ouers in wie se harte die waarheid leef dat hulle kinders geskenke van God is 
sal hulle kinders koesters vir wie hulle is: geskenke van God.  Kinders wat 
grootword met hierdie oortuiging sal grootword met selfvertroue, ŉ goeie 

selfbeeld en die oortuiging dat hulle spesiaal is: ŉ geskenk van God aan sy/haar 
ouers, aan die kerk en die wêreld.   

Hoekom het jy kinders gekry? 

As jy glo jou kind is ’n geskenk van God, hoe beïnvloed dit julle 
verhouding?  Hoe jy met hom/haar praat?  Dit wat jy aan hom/haar 
oordra? 

Hoe ‘vertel’ jy vir jou kind dat hy/sy ’n geskenk is van God?

Bou aan jou familie! 
Dit bring ons terug na die vraag oor dissipline.  Om te bou aan jou familie is 
moeite, dis harde werk.  En dit begin jou — God het jou geskape om iemand te 
wees vol energie, ambisie, hoop, liefde, geduld, verdraagsaamheid… en vol 
dissipline.  Dit is ’n manier van lewe. 

Mag jy by God se Gees energie kry vir hierdie manier van lewe, mag jy bou aan 
jou familie, en mag jy so bou aan ’n beter wêreld. 

As die energie in jou ouerskap op is, oorweeg een van die volgende:

